
1 од 2 

 

 

 
 

СОБРАНИЕ НА РЕПУБЛИКА СЕВЕРНА МАКЕДОНИЈА 

 

Врз основа на членот 75, ставови 1 и 2 од Уставот на Република Северна Македонија, 

претседателот на Република Северна Македонија и претседателот на Собранието на 

Република Северна Македонија издаваат 

 

УКАЗ ЗА ПРОГЛАСУВАЊЕ НА ЗАКОНОТ ЗА АМНЕСТИЈА 

 

Се прогласува Законот за амнестија, 

што Собранието на Република Северна Македонија го донесе на седницата одржана на 

20 март 2023 година. 

 

Бр. 08-1527/1 Претседател на Република 

20 март 2023 година  Северна Македонија, 

Скопје Стево Пендаровски, с.р. 

 

Претседател 

на Собранието на Република 

Северна Македонија, 

м-р Talat Xhaferi, с.р. 

 

ЗАКОН ЗА АМНЕСТИЈА 

 

Член 1 

Со овој закон на лицата осудени со правосилна пресуда на парична казна за кривични 

дела од членот 205 „Пренесување заразна болест“ и членот 206 „Непостапување според 

здравствените прописи за време на епидемија“ од Кривичниот законик, сторени по денот 

на влегувањето во сила на Одлуката за утврдување на постоење вонредна состојба 

(„Службен весник на Република Северна Македонија“ број 68/20), донесена од 

претседателот на Република Северна Македонија до денот на влегувањето во сила на овој 

закон, изречената казна им се заменува со алтернативна мерка условна осуда (во 

натамошниот текст: амнестија). 

Со амнестија од ставот 1 на овој член се опфатени: 

- лицата осудени за кривичните дела од ставот 1 на овој член, на кои со правосилна 

пресуда им е изречена парична казна во дневни глоби или во фиксен износ над 1.000 евра 

во денарска противвредност или изречената казна им е заменета со казна затвор, 

- лицата осудени за кривичните дела од ставот 1 на овој член, на кои со правосилна 

пресуда им е изречена парична казна во дневни глоби или во фиксен износ до 1.000 евра 

во денарска противвредност или изречената казна им е заменета со казна затвор и 

- лицата осудени за кривичните дела од ставот 1 на овој член, на кои со правосилна 

пресуда им е изречена парична казна, која започнале да ја исплаќаат, но не го платиле 

целиот износ. 

На лицата од ставот 2 алинеја 1 на овој член изречената парична казна или заменетата 

казна затвор им се заменува со алтернативна мерка условна осуда, со која им се утврдува 

иста парична казна како изречената во правосилната пресуда и истовремено им се 

определува дека утврдената парична казна нема да се изврши доколку осудениот во рок од 

три години по правосилноста на решението за амнестија не стори ново кривично дело. 

На лицата од ставот 2 алинеја 2 на овој член изречената парична казна или заменетата 

казна затвор им се заменува со алтернативна мерка условна осуда, со која им се утврдува 

иста парична казна како изречената во правосилната пресуда и истовремено им се 

определува дека утврдената парична казна нема да се изврши доколку осудениот во рок од 

две години по правосилноста на решението за амнестија не стори ново кривично дело. 

На лицата од ставот 2 алинеја 3 на овој член преостанатиот дел од изречената парична 

казна им се заменува со алтеративна мерка условна осуда, со која им се утврдува 

неизвршениот дел од изречената парична казна и истовремено се определува дека 

утврдената парична казна нема да се изврши доколку осудениот во рок од три години по 

замената на паричната казна изречена во износ над 1.000 евра во денарска 

противвредност, односно две години по замена на парична казна во износ до 1.000 евра во 

денарска противвредност, односно по правосилноста на решението за амнестија не сторат 

ново кривично дело. 

 

Член 2 

Амнестијата не се однесува на правните лица и одговорните лица во правните лица 

осудени за делата од членот 1 од овој закон. 

 

Член 3 

Постапката за примена на овој закон за осудените лица на кои паричната казна им е 

заменета со казна затвор и кои се наоѓаат на издржување на казна затвор, се поведува по 

службена должност од страна на казнено-поправната установа. 

Постапката за примена на овој закон за лица осудени парична казна се поведува по 

барање на осуденото лице, неговиот бранител или во корист на осуденото лице по барање 

на неговиот брачен, односно вонбрачен другар, роднина по крв во права линија, 

посвоител, посвоеник, брат, сестра и хранител или старател. 

Решението за амнестија во согласност со одредбите од овој закон го донесува судот 

што ја донел првостепената пресуда во рок од пет дена од денот на приемот на барањето 

во судот. 

Доколку лицето овластено за поднесување не поднесе барање, по осознавањето за 

правосилноста на пресудата судот кој ја донел првостепената пресуда донесува решение 

за амнестија по службена должност. 

Против решението од ставовите 3 и 4 на овој член, жалба можe да изјави осуденото 

лице, неговиот бранител или во корист на осуденото лице неговиот брачен, односно 

вонбрачен другар, роднина по крв во права линија, посвоител, посвоеник, брат, сестра и 

хранител или старател во рок од 24 часа од приемот на решението. 

По жалбата против решението на првостепениот суд одлучува непосредно повисокиот 

суд, во рок од 48 часа. 

Жалбата од ставот 5 на овој член не го задржува од извршување решението. 

По истекот на рокот за жалба решението кое станало правосилно се доставува до 

надлежниот судија за извршување санкции. 

 

Член 4 

Во постапката за спроведување на овој закон се применуваат одредбите од Законот за 

кривичната постапка, доколку со овој закон не е поинаку определено. 

 

Член 5 

Овој закон влегува во сила со денот на објавувањето во „Службен весник на Република 

Северна Македонија“. 


